
ᓂᔾᔭᐅᓯᔭᕐᓂᑐᖃᖅ ᓄᓇᕗᒻᒥ

ᐅᖃᓕᒫᕆᐅᖅᓴᓂᖅ



Uqalimaariuqsaniq | Level 12
Uqalimaariuqsaniq is an Inuktitut reading program developed in Nunavut. This program is  
based on language-acquisition research from around the world. Uqalimaariuqsaniq is a sequential  
and progressive Inuktitut reading program that supports students in their development from  
emergent to fluent readers. 
 
 
 
 
 
 

   
 
 
 
 

Book details
Level: 12      
Text type: Non-fiction
Subjects/themes: Traditional music in Nunavut, traditions carried on today, changes to Nunavut culture, the purpose of music
Key features: 28 pages with headings, supportive photographs



ᑎᑎᕋᖅᑐᖅ 
ᐋᓐᓄᓘ ᒧᐊᕆᓴᓐ

ᓂᔾᔭᐅᓯᔭᕐᓂᑐᖃᖅ ᓄᓇᕗᒻᒥ



ᐃᓐᖏᒐᐃᑦ ᑐᓴᕐᓂᕆᑦᑎᐊᖅᑕᕗᑦ! ᓄᓇᑦᑎᓐᓂ ᑕᒫᓂ, 
ᑐᓴᕐᓈᕈᓐᓇᖅᑐᒍᑦ ᐊᔾᔨᒌᖏᑦᑐᓂᒃ. ᑐᓴᕐᓈᕈᓐᓇᖅᑕᕗᑦ 
ᓈᓚᐅᑎᑎᒍᑦ ᖃᕋᓴᐅᔭᑎᒍᓪᓘᓐᓃᑦ. ᓂᖏᐅᒃᑯᕗᑦ ᐃᑦᑐᒃᑯᕗᓪᓘᓐᓃᑦ 
ᐃᓐᓇᑐᖃᖁᑎᕗᓪᓗ ᓈᓚᒍᓐᓇᖅᑕᕗᑦ ᐃᙱᐅᓯᑐᖃᒥᖕᓂᒃ 
ᐃᓐᖏᖅᑎᓪᓗᒋᑦ. ᑐᓴᕐᓈᕈᓐᓇᕆᓪᓗᑕ ᒧᒥᖅᑐᓃᒃᑯᑦᑕᓘᓐᓃᑦ 
ᐱᓐᖑᐊᕐᕕᖕᓂ. ᑐᓴᕐᓈᒐᑦᓴᐃᑦ ᓇᒥᑐᐃᓐᓈᕐᒪᑕ!

ᓂᔾᔮᓲᕈᔪᐃᑦ ᐃᓄᐃᑦ ᐃᓕᖅᑯᓯᖓᓐᓄᑦ ᐊᑕᔪᑐᖃᐅᖕᒪᑕ, ᒫᓐᓇᒧᑦ 
ᑎᑭᑦᑐᒍ. ᐅᓇ ᐅᖃᓕᒫᒐᖅ ᑕᑯᖅᑯᔾᔨᔪᖅ ᑎᓴᒪᓂᒃ ᓂᔾᔮᑎᑕᒐᓂᒃ 
ᓄᓇᑦᑎᓐᓂ: ᑲᑕᔾᔭᕐᓂᖅ, ᕿᓚᐅᔾᔭᕐᓂᖅ, ᐱᓰᓪᓗ ᐱᓯᓕᖕᓂᙶᖅᑐᑦ, 
ᒧᒥᖅᑐᖅᓯᐅᑎᕈᔪᐃᓪᓗ. 

ᑲᑕᔾᔭᕐᓂᖅ
ᑲᑕᔾᔭᕐᓂᖅ, ᑲᑕᔾᔭᖅᑐᑦ ᓂᓪᓕᐊᑎᑦᑎᖃᑦᑕᖅᑐᑦ ᐃᒡᒋᐊᕐᒥᒍᑦ, 
ᖃᓂᕐᒥᒍᑦ, ᓱᕐᓗᖕᒥᒍᓪᓗ. ᒪᕐᕈᐃᖑᓪᓗᑎᒃ ᑲᑕᔾᔭᖃᑦᑕᖅᑐᑦ 
ᐊᑕᐅᑦᑎᒃᑯᑦ. 

ᐃᒻᒪᑐᖃᖅ, ᑲᑕᔾᔭᖅᑐᑐᐊᖑᕙᓚᐅᖅᑑᒐᓗᐊᑦ ᐊᕐᓇᐃᑦ 
ᐊᖑᓇᓱᒋᐊᕌᖓᑕ ᐊᖑᑏᑦ. ᑲᑕᔾᔭᕈᓰᑦ ᐃᓚᖏᑦ ᐃᔾᔪᐊᖅᓯᓯᒪᔪᑦ 
ᓯᓚᐃᓐᓇᕐᒥᙶᖅᑐᓂᒃ, ᓲᕐᓗ ᑲᖑᖅᑎᑐᑦ ᐊᓄᕆᕐᕙᓗᒃᑎᑐᓪᓘᓐᓃᑦ. 
ᐃᓚᖏᓪᓗ ᐃᓐᖏᐅᓰᑦ ᐅᓂᒃᑳᖅᑐᐊᓂᒃ ᐃᓗᓕᖃᖅᐸᒃᑐᑎᒃ 
ᐊᐃᑦᑑᑕᐅᓂᐊᖅᑐᓂᒃ.

ᑲᑕᔾᔭᕐᓂᖅ ᔭᒐᑲᓴᑦᑎᐊᓚᐅᖅᓯᒪᔪᖅ ᐊᕐᕌᒍᐃᑦ ᕿᐱᑕᑦ ᕿᒪᒃᑕᑦᑎᓐᓂ. 
ᒫᓐᓇᐅᔪᕐᓕ, ᒪᒃᑯᒃᑐᒐᓴᐃᑦ ᐅᑭᐅᖅᑕᖅᑐᒥ ᐱᔭᕆᐅᖅᓴᖃᑦᑕᖅᑐᑦ, 
ᐃᓕᓐᓂᐊᖅᑎᑦᑎᖃᑦᑕᖅᑐᑦ, ᖁᓐᖏᐊᖅᑕᐅᖃᑦᑕᖅᑐᑦ. 
ᑲᑕᔾᔭᖃᑦᑕᖅᑐᑦ ᐊᕐᓇᐃᓐᓇᐅᕙᓚᐅᕋᓗᐊᖅᑎᓪᓗᒋᑦ,  ᒫᓐᓇᐅᔪᖅ 
ᐊᖑᑎᑕᖃᐅᖅᐸᓕᖅᑐᖅ.

ᒫᓐᓇ, ᑲᑕᔾᔭᕐᓂᖅ ᖃᐅᔨᔭᐅᕙᓪᓕᐊᓕᖅᑐᖅ ᓄᓇᕐᔪᐊᕐᒥ.
ᐃᓐᖏᖅᑏᒃ ᓈᓐᓯ ᒪᐃᒃᓗ ᐸᐃᒡᒑᓚᖃᐅᑎᓂᙶᖅᑐᖅ ᑖᓐᔭ ᑕᒑᕐᓗ 
ᐳᓚᕋᖃᑦᑕᖅᑑᒃ ᓇᒧᑐᐃᓐᓇᖅ ᓄᓇᕐᔪᐊᕐᒥ ᑲᑕᔾᔭᕆᐊᖅᖢᑎᒃ. 

ᕿᓚᐅᔾᔭᕐᓂᖅ
ᕿᓚᐅᔾᔭᕐᓂᖅ ᐱᖅᑯᓯᑐᖃᕆᕙᕗᑦ ᐱᓯᕐᓂᒃ ᐃᓐᖏᕈᑕᐅᕙᒃᑐᑐᖃᑦ 
ᕿᓚᐅᑎ ᐊᓇᐅᓪᓚᖅᑐᒍ ᑲᑐᖕᒧᑦ. ᕿᓚᐅᔾᔭᕐᓂᖅ ᐊᑐᖅᑕᐅᕙᓚᐅᖅᐳᖅ 
ᐱᖅᑯᓯᑦᑎᓐᓄᑦ. “ᕿᓚᐅᑎ” ᐊᑐᖅᑕᐅᕙᓚᐅᖅᑐᖅ “ᓴᑲᔾᔪᑕᐅᓪᓗᓂ.”

ᑭᓇᑐᐃᓐᓇᖅ ᐊᖑᑦ ᐊᖏᖃᑎᖃᕐᓂᖏᒃᑯᓂ, ᐱᓯᓕᐊᒥᒍᑦ 
ᐅᖃᐅᓯᕆᒐᔭᕐᓂᖅᐸᐅᒃ ᓄᓇᓕᖕᓄᑦ. ᕿᓚᐅᔾᔭᕐᓂᒃᑯᑦ ᑕᐃᔭᕐᒥᒃ 
ᐃᕕᐅᑎᓂᖅ. ᑕᐃᒪᓐᓇ ᐊᖑᑏᑦ ᐋᖅᑭᖃᑎᒌᒃᐸᖕᓂᖅᐳᑦ 
ᓂᖓᕐᓂᒃᑰᕐᓇᑎᒃ. 

ᐊᒥᓲᕗᑦ ᕿᓚᐅᔾᔭᕈᓰᑦ. ᐅᑭᐅᖅᑕᖅᑑᑉ ᑲᓇᖕᓇᖓᓂᑦ, ᕿᓚᐅᔾᔭᕐᓂᖅ 
ᐊᑕᐅᓯᕐᒧᑦ ᐊᑐᖅᑕᐅᓪᓗᐊᑕᖅᐸᓚᐅᖅᐳᖅ ᐊᖏᔪᒥᒃ ᕿᓚᐅᑎᖃᖅᖢᓂ 
ᑲᑐᓂ ᐊᒥᕕᓂᕐᒧᑦ ᐃᒧᓯᒪᓪᓗᓂ. ᐱᖓᖕᓇᖓᓂᑦ ᕿᓚᐅᔾᔭᖅᑏᑦ 
ᕿᔪᐊᕐᔪᖕᓂᒃ ᐊᑐᖅᐸᓚᐅᖅᐳᑦ ᐊᓇᐅᓯᕙᒃᖢᑎᒃ ᕿᓚᐅᑎᐅᑉ 
ᑭᒡᓕᖓᓄᑦ.

ᑕᒪᒃᑮᒃ ᕿᓚᐅᔾᔭᕈᓰᒃ ᐃᓐᖏᕈᑕᐅᕙᓚᐅᖅᐳᑦ. ᑲᓇᖕᓇᖓᓂ, ᐊᑕᐅᓯᕐᒥᒃ 
ᐃᓐᖏᖅᑐᖃᖅᐸᒃᖢᓂ, ᐱᖓᖕᓇᖓᓂᓕ ᐃᓐᖏᖅᑐᖃᖅᐸᒃᖢᓂ 
ᐃᓄᒋᐊᓂᑦ ᐃᓚᒌᖑᓪᓗᑎᒃ.

ᕿᓚᐅᔾᔭᕐᓂᖅ ᐊᑐᖅᑕᐅᔪᓪᓚᕆᐊᓘᕗᖅ ᒫᓐᓇ ᐱᖓᖕᓇᖓᓂᑦ. 
ᐃᓄᒋᐊᑦ ᑲᑎᖃᑦᑕᖅᐳᑦ ᕿᓚᐅᔾᔭᕆᐊᖅᖢᑎᒃ ᐱᖓᖕᓇᐅᑉ ᓄᓇᖓᓐᓂ 
ᑕᐅᓇᓂ. ᕿᓚᐅᔾᔭᕐᓂᕐᓕ ᐊᑐᖅᑕᐅᓗᐊᖏᓐᓂᖅᓴᐅᕗᖅ ᑲᓇᖕᓇᖓᓂᑦ, 
ᑭᓯᐊᓂ ᓱᓕ ᓄᐃᓴᑎᑕᐅᒋᕗᖅ. 

ᒫᓐᓇᐅᔪᖅ, ᕿᓚᐅᔾᔭᕐᓂᖅ ᓇᓪᓕᐅᓐᓂᖅᓯᐅᕈᔪᒃᑐᓄᑦ 
ᐊᑐᖅᑕᐅᖃᑦᑕᖅᐳᖅ, ᓲᕐᓗ ᐃᓱᓕᑦᑎᔪᓂᒡᓗ ᖁᕕᐊᓱᐊᔪᓄᓪᓗ. 
ᐃᓕᓐᓂᐊᕐᕖᓪᓗ ᓄᓇᓕᖕᒋᑕᓗ ᓯᓚᑖᓂ ᐃᓕᓐᓂᐊᖅᑎᑦᑎᖃᑦᑕᖅᐳᑦ 
ᕿᓚᐅᔾᔭᕐᓂᕐᒥᒃ ᓱᕈᓯᕐᓄᑦ ᐃᓕᑦᑎᖁᓪᓗᒋᑦ ᐱᒻᒪᕆᖕᒥᒃ 
ᐱᖅᑯᓯᑐᖃᑦᑎᓐᓂ. 

ᑎᑭᑕᐅᓂᕗᑦ ᖃᓪᓗᓈᓄᑦ
ᖃᓪᓗᓈᑦ ᐅᑭᐅᖅᑕᖅᑐᒧᑦ ᑎᑭᐊᓕᖅᑎᓪᓗᒋᑦ, ᐊᒥᓱᐊᓗᐃᑦ 
ᐊᓯᔾᔨᓚᐅᖅᐳᑦ, ᓂᔾᔭᐅᓯᔭᕐᓂᕗᓪᓘᓐᓃᑦ. ᑎᑭᓕᓵᖅᑐᑦ ᓄᓇᑦᑎᓐᓄᑦ 
ᓇᒃᓴᖅᖢᑎᒃ ᓇᖕᒥᓂᖅ ᐃᓐᖏᒐᕐᒥᓂᒃ ᓄᓇᒥᖕᓂᓐᖔᖅᑐᓂᒃ. 
ᐅᑭᐅᖅᑕᖅᑐᒦᓕᖅᑎᓪᓗᒋᑦ ᑐᓴᕋᓐᓈᖅᑎᑦᑎᓚᐅᖅᐳᑦ ᐃᓐᖏᐅᓯᖏᓐᓂᒃ 
ᑕᒫᓃᑦᑐᑐᖃᕐᓄᑦ. ᓂᔾᔭᐅᓯᔭᕐᓃᑦ ᐊᔾᔨᒌᖏᑦᑐᑦ, ᐱᓰᓪᓗ ᒧᒥᐅᑏᓪᓗ, 
ᐊᑐᖅᑕᐅᒐᔪᓕᖅᖢᑎᒃ. ᒫᓐᓇᒧᑦ ᑎᑭᖦᖢᒍ  ᓂᔾᔭᐅᓯᔭᕐᓃᑦ ᓄᓇᑦᑎᓐᓂ 
ᓱᓕ ᐊᑐᖅᑕᐅᕗᑦ. 



16

ᐱᓰᑦ
ᐱᓰᑦ, ᑕᒪᐅᓐᖓᓚᐅᖅᓯᒪᕗᑦ ᓵᒋᐊᖅᑎᑦᑎᔩᑦ ᑕᒪᐅᖓ ᑎᑭᑎᓪᓗᒋᑦ. 
ᐊᔪᕆᖅᓱᐃᔨᐅᓚᐅᖅᐳᑦ ᐅᖓᓯᒃᑐᒥᓐᖔᖅᑐᑦ ᐅᖃᕆᐊᖅᑐᖅᑐᑦ 
ᐅᒃᐱᕐᓂᐅᑉ ᒥᒃᓵᓄᑦ. ᐱᓯᕐᓂᒃ ᐃᓄᒃᑎᑑᖓᓕᖅᑎᑦᑎᓪᓗᑎᒃ  
ᐊᒥᓱᕈᖅᑎᑦᑎᓪᓗᑎᒡᓗ ᐱᓯᓕᖕᓂᒃ. ᓄᓇᓖᑦ ᑲᑎᑉᐸᒃᖢᑎᒃ  
ᓈᑦᑏᖑᔭᑕᒫᑦ ᐱᓯᕐᓂᒃ ᐃᙱᕆᐊᖅᑐᖅᐸᒃᖢᑎᒃ. 

ᐊᒥᓱᐊᓗᐃᑦ ᐃᓄᐃᑦ ᑎᑎᕋᕈᓐᓇᖅᓯᓚᐅᖅᐳᑦ ᐃᓄᒃᑎᑐᑦ ᐱᓯᓕᖕᓂᑦ. 
ᐃᓐᖏᖃᑕᐅᓂᐊᕐᓗᓂ ᐅᖃᓕᒫᕈᓐᓇᕆᐊᖃᕐᓇᓚᐅᕐᒪᑦ!

ᒫᓐᓇᐅᔪᖅ, ᐊᒥᓱᐊᓗᐃᑦ ᐃᓄᐃᑦ ᓄᓇᑦᑎᓐᓂ ᑲᑎᖃᑦᑕᖅᐳᑦ 
ᑐᒃᓯᐊᕐᕕᖕᓂ ᓈᑦᑏᖑᔭᑕᒫᑦ. ᐱᓯᓕᖕᓂᑦ ᐃᓕᑕᒥᖕᓂᒃ ᐃᓐᖏᖃᑦᑕᖅᐳᑦ 
ᐱᓯᕐᓂᒃ. ᑕᒪᓐᓇ ᐱᕐᔪᐊᖑᕗᖅ ᓄᓇᓕᖕᓄᑦ ᑲᑎᖃᑎᒌᒍᑕᐅᓪᓗᓂ 
ᐃᒻᒥᖕᓄᑦ. 

ᐃᓄᐃᑦ ᓇᑭᕈᓘᔭᖅ ᑲᑎᖃᑦᑕᕆᕗᑦ ᓂᖅᓱᐃᔭᖅᑐᖅᖢᑎᒃ! ᑕᒪᓐᓇ 
ᑲᑎᓐᓂᖅ ᓇᓂᑐᐃᓐᓇᖅ ᐊᑐᖅᑕᐅᖃᑦᑕᖅᐳᖅ ᓄᓇᕕᖕᒥᑦ 
ᓄᓇᑦᑎᓐᓂᓗ. 

ᓱᓗᕕᖕᓂᖅ
ᐊᒥᓱᑦ ᓇᑭᕈᓘᔭᖅ ᐅᑭᐅᖅᑕᖅᑐᒧᑦ ᑎᑭᖃᑦᑕᓚᐅᖅᐳᑦ 
ᐊᕐᕙᒐᓱᒋᐊᖅᖢᑎᒃ. ᐊᕐᕙᒐᓱᒃᑏᑦ ᓇᒃᓴᓚᐅᖅᐳᑦ ᒧᒥᐅᑎᓂᒃ  
ᐅᑭᐅᖅᑕᖅᑐᒧᑦ. ᓱᒃᑲᔪᓂᒃ ᓇᒃᓴᓚᐅᖅᐳᑦ ᐃᓐᖏᐅᑎᓂᒃ ᑕᐃᔭᐅᔪᓂᒃ 
“ᔨᒡ” ᐊᒻᒪᓗ “ᐅᓕᐅ.”

ᓄᓇᓖᑦ ᒧᒥᖃᑦᑕᓚᐅᖅᐳᑦ ᒪᓕᒃᖢᑎᒃ ᒧᒥᐅᑎᓂᒃ ᐃᓐᖏᐅᑎᓕᖕᓂᒃ.  
ᒧᒥᐅᑏᑦ ᑕᑭᓂᖃᒐᔪᓚᐅᖅᐳᑦ ᐃᑲᕐᕌᕈᓯᕐᓂᒃ 10ᓂᒃ 20ᒧᑦ. ᐃᓚᖏᑦ 
ᐃᑲᕐᕋᓕᒫᓗᐊᕌᓗᒃ ᑕᑭᓂᖃᖅᐸᒃᖢᑎᒃ! ᐊᒥᓱᑦ ᓂᔾᔭᐅᓯᔭᐅᑎᓂᒃ 
ᐃᓕᑦᑎᓚᐅᖅᐳᑦ, ᓲᕐᓗ ᐊᒋᐊᒐᕐᓂᒃ ᐅᕝᕙᓘᓐᓃᑦ ᐃᓐᖏᕈᑎᓂᒃ. ᑖᒃᑯᐊ 
ᓂᔾᔭᐅᑏᑦ ᐅᕿᑦᑑᓚᐅᕐᒪᑕ ᓇᒃᓴᒐᕐᓂᖅᖢᑎᒡᓗ. ᐃᓄᒃᑎᑐᑦ ᒧᒥᕐᓂᖅ 
ᕿᓚᒥᐊᓗᒃ ᐊᑐᖅᑕᐅᒐᔪᓕᓚᐅᖅᐳᖅ. 

ᒫᓐᓇᒧᑦ ᑎᑭᑦᑐᒍ ᓱᓗᕕᖕᓂᖅ ᐊᑐᖅᑕᐅᒐᔪᒃᐳᖅ ᓄᓇᑦᑎᓐᓂ. ᐃᓚᖏᑦ 
ᓄᓇᓖᑦ ᒧᒥᒃᑲᐅᓂᑭᓴᐅᑎᖃᑦᑕᖅᐳᑦ. ᐃᓘᓐᓇᐸᓗᖏᑦ ᓄᓇᓖᑦ 
ᖁᕕᐊᓱᒡᕕᒃᑯᑦ ᒧᒥᖃᑦᑕᖅᐳᑦ. ᐃᓛᓐᓂ ᐅᓐᓄᐊᓕᒫᖅᖢᑎᒃ!

ᒪᒃᑯᒃᑐᑦ ᒧᒥᕐᓂᕐᒥᒃ ᑲᔪᓯᑎᑦᑎᑦᑎᐊᖅᐳᑦ. ᐃᓕᑦᑎᖃᑦᑕᖅᑐᑦ 
ᓂᔾᔭᐅᓯᔭᕐᓂᕐᒥᒃ, ᕿᒥᖏᓐᓂᒃ, ᒧᒥᐅᑎᖏᓐᓂᒡᓗ ᐃᓚᒥᖕᓂᒃ 
ᓄᓇᖅᑲᑎᒥᖕᓂᒡᓘᓐᓃᑦ. 



ᓂᔾᔭᐅᑏᑦ ᓄᓇᑦᑎᓐᓂ
ᐃᓕᖅᑯᓯᑐᖃᑦᑎᒍᑦ ᓂᔾᔭᐅᓯᔭᕐᓃᑦ ᓱᓕ ᐱᒻᒪᕆᐅᕗᑦ ᓄᓇᑦᑎᓐᓂ. 
ᒫᓐᓇᐅᔪᖅ, ᐊᒥᓱᑦ ᓂᔾᔭᐅᓯᔭᖅᑏᑦ ᐊᔾᔨᒌᖏᑦᑐᓂᒃ ᐊᑐᖃᑦᑕᖅᑐᑦ. 

ᐃᑭᐊᖅᑭᔭᒡᕕᑎᒍᑦ ᐊᒃᑐᐃᓯᒪᕗᖅ ᓂᔾᔭᐅᓯᔭᕐᓂᖅ ᓄᓇᑦᑎᓐᓂ. ᐃᓄᐃᑦ 
ᑐᓴᕐᓈᕈᓐᓇᕐᒪᑕ ᑐᓴᕐᓂᕆᔭᒥᖕᓂᒃ ᓇᑭᑐᐃᓐᓇᑦᑎᐊᖅ ᓄᓇᕐᔪᐊᕐᒥᑦ. 
ᓂᔾᔭᐅᓯᔭᖅᑏᑦ ᐊᓯᒥᓂᒃ ᑐᓵᖃᑦᑕᓕᕐᒪᑕ, ᐃᓚᓯᖃᑦᑕᓕᓚᐅᖅᐳᑦ 
ᓄᑖᓂᒃ ᐃᓐᖕᒋᐅᑎᑐᖃᑦᑎᓐᓄᑦ. 

ᐃᓚᖏᑦ ᓂᔾᔭᐅᓯᔭᖅᑏᑦ ᑐᓴᕐᓈᖅᑕᐅᒐᔪᒃᑐᓂᒃ 
ᐃᓄᒃᑎᑑᓕᖅᑎᑦᑎᖃᑦᑕᕐᒪᑕ. ᐃᓚᖏᓪᓗ ᓇᖕᒥᓂᖅ ᓴᓇᕙᒃᖢᑎᒃ 
ᐃᓐᖏᐅᓯᕐᓂᒃ ᐊᔾᔨᒌᖏᑦᑐᑎᒍᑦ. ᐃᓚᖏᓪᓗ ᑲᑎᑦᑎᕙᒃᖢᑎᒃ 
ᖃᓪᓗᓇᐅᔨᖓᔪᓂᒃ, ᐅᑭᐅᖅᑕᖅᑐᒥᐅᖓᓕᖅᑎᖦᖢᓂᔾᔪᒃ, ᓲᕐᓗ 
ᑲᑕᔾᔭᕐᓂᓂ. 

ᒫᓐᓇᐅᔪᖅ, ᓂᔾᔭᐅᓯᔭᖅᑏᓪᓗ ᐃᓐᖏᖅᑏᓪᓗ ᓄᓇᑦᑎᓐᓂᓐᖔᖅᑐᑦ 
ᐊᐅᓪᓚᑲᑕᖃᑦᑕᓕᖅᑐᑦ ᓇᒧᑐᐃᓐᓈᓗᑦ ᓄᓇᕐᔪᐊᒧᑦ 
ᐱᓐᖑᐊᕆᐊᖅᑐᖅᖢᑎ!



ᓂᔾᔭᐅᓯᔭᕐᓂᖅ ᑲᑎᔾᔪᑎᑦᑎᐊᕚᓘᕗᖅ, ᐅᓂᑳᕈᑕᐅᓪᓗᓂᓗ, 
ᖁᕕᐊᓱᐊᔾᔪᑕᐅᓪᓗᓂᓗ! ᒫᓐᓇᐅᓕᖅᑐᕐᓗ ᓂᔾᔭᐅᓯᔭᖅᑏᑦ 
ᐊᐃᑦᑐᖃᑦᑕᐅᑎᓕᖅᖢᑎᒃ ᐊᔪᖏᓐᓂᕐᒥᓂᒡᓗ, ᐅᓂᒃᑳᒥᓂᒡᓗ, 
ᐃᓕᖅᑯᓯᒥᓂᒡᓗ ᓯᓚᖅᑲᑎᑦᑎᓐᓄᑦ ᓄᓇᕐᔪᐊᕐᒥ. ᓱᓇᓂᒡᓕ 
ᐅᓂᒃᑲᐅᓯᖃᕈᒪᕕᑦ ᐃᓐᖏᐅᑎᓂᒃ ᐊᑐᕐᓗᑎᑦ?

ᓂᔾᔭᐅᓯᔭᕐᓂᖅ ᐃᓄᐃᑦ ᐃᓕᖅᑯᓯᖏᓐᓄᑦ ᐱᓪᓚᕆᐅᓯᒪᔪᖅ!

ᐅᕙᓂ ᐅᖃᓕᒫᒐᕐᒥ, ᐃᓕᑦᑎᓂᐊᖅᑐᑎᑦ ᑎᓴᒪᓂᒃ 
ᐊᔾᔨᒌᖏᑦᑐᓂᒃ ᓂᔾᔭᐅᓯᔭᐅᓯᑐᖃᕐᓂᒃ ᐊᑐᖅᑕᐅᓲᓂᒃ ᓱᓕ 

ᐅᓪᓗᒥ ᓄᓇᕗᒻᒥ: ᑲᑕᔾᔭᕐᓂᖅ, ᕿᓚᐅᔾᔭᕐᓂᖅ, ᐱᓰᑦ, 
ᓱᓗᕕᓐᓂᕐᒥᓪᓗ.


